
Majlis Ugama Islam Singapura

Khutbah Jumaat

16 Julai 2010 / 4 Sya’ban 1431


Kisah Ashabul Kahfi – 
Contoh Para Belia Yang Beriman Dan Bertakwa

Sidang Jumaat yang dirahmati Allah,

Marilah kita bertakwa kepada Allah s.w.t. Tunaikan segala perintah-Nya. Tinggalkan segala tegahannya. Hayati dan fahamilah nilai-nilai murni dan dasar-dasar agama. Dengan pemahaman baik ini, tindak-tanduk kita selaku seorang Muslim akan mengikut landasan agama, dan membawa rahmat dan keredhaan Allah s.w.t 

Sidang Jumaat yang dirahmati Allah, 

Kita masih membincangkan kisah-kisah teladan di dalam Al-Quran dan Sunnah Rasulullah s.a.w. Pada hari ini, marilah kita renungkan dan mengambil pengajaran dari kisah segolongan pemuda yang termaktub di dalam surah al-Kahfi ayat 9:  

Ertinya: “Adakah kamu menyangka bahawa kisah "Ashabul Kahfi" dan "Ar-Raqiim" (batu bersurat yang mengandungi nama-nama pemuda Ashabul Kahfi) itu sahaja yang menakjubkan di antara tanda-tanda yang membuktikan kekuasaan Kami?”

Di dalam kitab Tafsir al-Munir, disebutkan bahawa pemuda-pemuda Ashabul Kahfi ini berlindung di sebuah gua bagi menyelamatkan keimanan mereka daripada seorang raja yang zalim. Mereka ini kemudiannya ditidurkan oleh Allah s.w.t. selama lebih dari tiga ratus tahun! Peristiwa ini dikatakan berlaku selepas zaman kenabian Nabi Isa a.s. 
Sidang Jumaat yang dirahmati Allah, 

Mengapakah pemuda-pemuda Ashabul Kahfi ini melarikan diri ke gua? Adakah mereka tidak sanggup menghadapi ujian Allah s.w.t.? Adakah mereka mengasingkan diri dari masyarakat kerana merasakan masyarakat mereka sudah terlalu rosak dan tidak boleh diperbaiki lagi?
Allah s.w.t. telah menjelaskan sebabnya. Pilihan mereka dibuat demi untuk menyelamatkan agama dan keimanan mereka. Firman Allah s.w.t. dalam surah al-Kahfi ayat 20:  

Ertinya: “Sesungguhnya, kalaulah mereka  (yakni raja yang zalim serta pengikutnya) mengetahui hal keadaan kamu, tentulah mereka akan merejam dan membunuh kamu, atau mereka akan mengembalikan kamu kepada agama mereka (secara paksa); dan kalau itu yang berlaku, kamu tidak akan mendapat kejayaan selama-lamanya.”
Ayat ini menunjukkan bahawa keizinan diberikan kepada mereka untuk menyelamatkan diri atau keluar dari bahaya yang melanda, hanya apabila hak asasi mereka tergugat, sehingga tidak dapat melahirkan keimanan dan keislaman mereka.  

Dalam melanjutkan dasar ini, ulama-ulama Islam masakini sering kali membincangkan isu kehidupan umat Islam di dalam konteks kontemporari.  Bagi seseorang Muslim, selagi mana hak kebebasan beragama dipenuhi, maka menjadi kewajipannya untuk berbuat baik dan penglibatan penuh di dalam kehidupan bermasyarakat. Ini ditekankan di dalam Al-Quran pada Surah Al-Mumtahanah ayat 8 dan 9. 

Saudaraku sekalian,

Dalam kehidupan kita hari ini di Singapura, sewajarnya kita bersyukur kerana tidak perlu mengasingkan diri bagi memelihara keimanan diri. Sebagai seorang pemuda, kita mempunyai banyak peluang untuk mempertingkatkan keimanan dan kehidupan. 
Ini termasuklah program-program mempertingkatkan ilmu agama, sama ada di masjid-masjid melalui program Alive dan sebagainya, ataupun melalui ruang siber dengan mengajukan soalan dan perbincangan di invoke.sg Begitu juga, terdapat banyak kerja-kerja kemasyarakatan bagi golongan muda, yang dapat membantu kesejahteraan sejagat dan membina minda serta sikap yang positif lagi sihat untuk mengharungi kehidupan.

Bahkan doa para pemuda Ashabul kahfi menunjukkan dua dasar utama dalam membina benteng keimanan, sebagaimana yang dirakamkan oleh Allah s.w.t. dalam surah al-Kahfi ayat 10:

Ertinya: “Ketika pemuda-pemuda itu pergi ke gua, lalu mereka berdoa: "Wahai Tuhan kami! Kurniakanlah kami rahmah dari sisi-Mu, dan berilah kemudahan-kemudahan serta petunjuk kepada kami untuk keselamatan agama kami.”

Pertama - ‘rahmah’ yang melambangkan nilai-nilai murni agama, kerana rahmah adalah nilai yang paling asas dalam Islam. Penting bagi kita menghayati maksudnya. Penerapannya pula sangat penting, terutama dalam diri anak-anak muda, agar mereka dapat hidup bersama orang lain dengan penuh rasa hormat, mesra, bekerjasama dan bantu-membantu di dalam kebaikan.

Kedua - ‘petunjuk’ yang melambangkan ajaran Islam yang murni daripada Al-Quran dan Sunnah Rasulullah s.a.w. Berpandukan petunjuk agama ini, maka seseorang Muslim mampu  membezakan yang benar dari yang salah. Dengan petunjuk ini juga, kita akan mempunyai tujuan dan wawasan yang jelas sebagai seorang Muslim. Kita tidak akan menjadi sebuah bekas yang kosong, yang mudah dipengaruhi oleh anasir-anasir luar yang ingin mengelirukan pemahaman agama kita.
Ini menjadi lebih penting dalam suasana peperangan ideologi dan keracunan minda oleh mereka yang inginkan keganasan dan huru hara, apatah lagi dalam era penyebaran ideologi sedemikian yang mudah melalui internet. Dalam suasana ini, kita perlu lebih berwaspada dan lebih kritikal, demi menjaga kesucian dan kemurnian ajaran Islam yang kita terima. 
Contohnya, kita perlu memilih guru agama yang dapat memberi didikan yang terbaik. Langkah pertama adalah agar kita berguru dengan mereka yang bertauliah. Di sini, kita boleh merujuk kepada lelaman web Muis untuk mendapatkan senarai mereka yang bertauliah. Langkah kedua pula adalah dengan memastikan ajaran yang disampaikan adalah baik, tidak ekstrim lagi produktif. Jika meragukan, kita perlu merujuk kepada pihak Muis untuk tindakan selanjutnya.

Begitu juga dengan para pelajar yang berminat untuk mendalami pengajian agama ke peringkat tertinggi, mereka boleh merujuk kepada Muis, untuk mendapatkan nasihat berkaitan institusi agama di luar negara. 

Segala usaha ini dapat sekurang-kurangnya, membantu kita mengelakkan berulangnya peristiwa anak muda kita yang terpengaruh dengan idea radikal. Marilah kita bantu-membantu di dalam usaha mempertingkan pemahaman dan pengamalan agama yang baik yang bertepatan dengan nilai-nilai dan dasar agama Insha Allah. Semoga Allah s.w.t. mengekalkan kita di atas landasan yang diredhai-Nya demi mendapatkan kesejahteraan di dunia dan di akhirat Ameen.

